
Personalization	of	an	Individual	and
Gender	Aspects	in	Ossetian	Folklore

Women	in	folklore	are	often	associated	with	traditions	and	their	
observance.	 Some	 people	 think	 that	 this	 is	 because	 women	 have	 less	
power.	In	Caucasian	folklore,	in	the	Ossetian	Nart	Saga,	a	woman	plays	a	
traditional	role.	In	addition,	in	the	Nart	Saga	we	meet	a	different	model	of	
personalization	of	a	woman.	An	important	hero	of	the	Ossetian	folklore,	
the	Nart	Saga,	is	Satana,	a	woman	who	is	simultaneously	a	symbol	of	female	
beauty,	eternal	youth,	wisdom	and	prudence.	Satana	is	the	syncretic	face	
of	a	woman	and	it	combines	the	models	of	a	woman,	mother,	lover,	elder,	
beauty,	enchantress	and	virgin.

ნინო	პოპიაშვილი
საქართველო,	თბილისი
ივ.	ჯავახიშვილის	სახელობის	თბილისის	სახელმწიფო	უნივერსიტეტი

ინდივიდის	პერსონიფიცირება	და
გენდერული	ასპექტები	ოსური	ფოლკლორში

ფოლკლორი,	 როგორც	 ხალხური	 სიბრძნის	 საგანძური,	 მრა-
ვალ	 მნიშვნელოვან	 საკითხს	 აერთიანებს.	 ეს	 არის	 კულტურის,	
ყოფის,	 ცხოვრების,	 რწმენის,	 სურვილების,	 ოცნებების,	 კეთილისა	
და	 ბოროტის,	 სიხარულისა	 და	 მწუხარების,	 გამოცდილისა	 და	
გამოუცდელის	 გამოხატვისა	 და	 გამოთქმის	 შესაძლებლობა.	
ფოლკლორი	 ხასიათდება,	 როგორც	 ხალხის	 ან	 ერთობის	 საერთო	
ცნობიერება.	 ფოლკლორი	 განიხილება	 აგრეთვე,	 როგორც	 საერ-
თო	 მეხსიერება,	 რომელიც	 ინახავს	 მთელს	 ხსოვნას,	 აქცევს	 გა-
მოცდილებად,	 სიბრძნედ	 და	 თაობიდან	 თაობას	 გადაეცემა.	 ხალ-
ხურმა	 ზეპირსიტყვიერებამ	 ასახა	 კაცობრიობის	 გამოცდილება	და	

მენტალობა	 უძველესი	 დროიდან.	 ფოლკლორის	 ზეპირი	 გავრცე-
ლება	ხელს	უწყობდა	ეპოქების	როგორც	განცალკევებას,	დაყოფას,	
ისე	 –	 შეერთებასა	და	 შეკავშირებას.	 ამიტომაც	 შეუძლებელი	 ხდე-
ბა	 ამა	 თუ	 იმ	 ფოლკლორული	 ტექსტის	 წარმოშობის	 საკითხის	
დადგენა.	შესაძლებელია	ითქვას,	რომ	ფოკლორი	სწორედ	უხსოვა-
რი	 დროის	 გამოცდილებებს	 ასახავს,	 რომელსაც	 ერწყმის	 სხვადა-
სხვა	 დროსა	 და	 ეპოქაში	 შეძენილი	 გამოცდილებები,	 ისტორიები,	
კულტურისა	 და	 ყოფის	 ელემენტები.	 მნიშვნელოვანია	 აღინიშნოს	
ისიც,	 რომ	 ხალხური	 ზეპირსიტყვიერება	 წარმოადგენს	 კოლექტი-
ურ	ცნობიერებას.	

ფოლკლორის	 მახასიათებლები	 მნიშვნელოვნად	 განსაზღ-
ვრავს	მის	ფენომენალურობას.	ესენია:	

გავრცელების	ზეპირი	ფორმა;
ანონიმურობა;
ვარიანტულობა;
კოლექტიურობა;
ტრადიციულობა;
იმპროვიზაცია;
სინკრეტიზმი;
ყოფითობა.
ფოლკლორის	 განმსაზღვრელ	 მახასიათებლებს	 შორის	 აღსა-

ნიშნავია	 ტრადიციულობა,	 როგორც	 კულტურის	 განსაკუთრებუ-
ლი	გავლენა	ინდივიდუალიზმზე.	ტრადიცია	ზემოქმედებს	ინდი-
ვიდზე,	 იგრძნობა	 გავლენები	 და	 მორჩილების	 ვალდებულება.	
ტრადიციულობა	 არის	 ხსოვნა,	 პატივსაცემი	 და	 მნიშვნელოვანი	
მეხსიერება,	 რომელიც	 აუცილებლად	 უნდა	 გაგრძელდეს	 და	
არასდროს	 დაიკარგოს.	 ადამიანები	 ტრადიციად	 ინახავენ	 საუკე-
თესო	 გამოცდილებას,	 როგორც	 პოზიტიურს,	 ისე	 ნეგატიურს.	
„ტრადიციულ	ყოფაში	 ძლიერია	ტრადიციის	ზეწოლა	ინდივიდის	
ცნობიერებაზე.	 ინდივიდი	 ამ	 ტრადიციის	 წიაღშია	 დაბადებული,	
აღზრდილია	მასში	და	თავადაც	ამ	ტრადიციის,	სხვანაირად,	მამა-
პაპის	 ანდერძნამაგის	 გამტარი	და	 აღმსრულებელია.	 მაგრამ	 ეს	 არ	
გამორიცხავს	 ინდივიდუალური	 გადახრების	 როლს	 ტრადიციაში.	
ინდივიდის	 ცნობიერება	 არასდროს	 არ	 არის	 ავსებული	 მთლი-
ანად	 ტრადიციული	 მსოფლგანცდით,	 ეთიკურ-მორალური	 და	
ესთეტიკური	 იდეალებით.	 „ადგილი	 რჩება“	 ინდივიდუალურს,	

რომელიც,	 ხშირ	 შემთხვევაში,	 არაცნობიერად,	 უნებურად	 პო-
ულობს	 გამოსავალს	და	 შეუმჩნევლად	 „იწვეთება“	ტრადიციის	 კა-
ლაპოტში“	 (კიკნაძე	 2007:	 29).	 თავის	 მხრივ,	 ფოლკლორული	 გმი-
რები	ერთიანი	და	მონოლითური	სახეებია.

მნიშვნელოვანია	ტრადიციულ,	კოლექტიურ	და	სინკრეტულ	
სივრცეში	 არსებული	 ინდივიდუალიზაციისა	 და	 პერსონიფიცი-
რების	 ელემენტები	 და	 სახეები.	 ხალხურ	 ზეპირსიტყვიერებაში	
ასახულია	 კოლექტიური	 და	 ინდივიდუალური	 მიმართებები	 და	
ნიშნები.	 მათ	 შორის,	 ნაციონალური	 იდენტობის	ფორმირება.	 უფ-
როსისა	და	უმცროსის,	ქალისა	და	მამაკაცის,	გმირისა	და	ანტიგმი-
რის	 სოციალური	 ფიგურები	 სწორედ	 ხალხური	 ტრადიციებიდან	
და	 ფოლკლორიდან	 იღებს	 სათავეს.	 ქალი,	 როგორც	 ნაციონალუ-
რი	 იდენტობის	 ერთ-ერთი	 სიმბოლო,	ფოლკლორული	ტექსტების	
მნიშვნელოვანი	პერსონაჟია.	

ინდივიდის	 პერსონიფიცირება	 ფოლკლორულ	 ტექსტებში	
ტრადიციულ	 გამოცდილებას	 ემყარება.	 აქ	 ერთმანეთს	 ერწყმის	
ანტიკური,	შუასაუკუნეების,	რელიგიური	და	სხვა	შრეები,	იქმნება	
გენდერული	 და	 სოციალური	 როლებისათვის	 დამახასიათებელი	
მყარი	ფორმები.	

ფოლკლორის	 ფუნქციებს	 შორის	 დასახელებულია:	 გასარ-
თობი	 ფუნქცია;	 აღმზრდელობითი	 ფუნქცია;	 სოციალური	 კონ-
ტროლის	 ფუნქცია	 და	 სხვა.	 მნიშვნელოვანია	 ფოლკლორში,	 რო-
გორც		ტრადიციული,		აღმზრდელობითი		და		სხვა			მახასიათებლე-
ბის	 მქონე	 ფენომენში	 პერსონიფიცირებულ	 მოდელებზე	 დაკვირ-
ვება,	მათ	შორის,	გენდერული	მახასიათებლების	გამოყოფა	და	მა-
თი	ფუნქციის	განსაზღვრა.

ოსური	ფოლკლორი	მდიდარი	და	მრავალმხრივია.	მისი	და-
ხასიათების	 დროს	 ხშირად	 აღნიშნავენ	 ფოლკლორული	 ჟანრების	
მრავალფეროვნებას	და	 ასევე,	 საგანგებოდ	გამოყოფენ	ოსურ	ეპოსს,	
რომელიც	რამდენიმე	ციკლად	იყოფა.	ოსურმა	ფოლკლორმა	 ასახა	
და	 თავისებურად	 წარმოადგინა	 ინდოევროპული	 წარმოშობა	 და	
კავკასიაში	 ცხოვრების	 გამოცდილება.	 ოსურ	 ზეპირსიტყვიერება-
ში	 გვხვდება	 სტეპები	 და	 მთები,	 დაბლობები	 და	 მაღლობები,	
ზღვები	 და	 მწვერვალები,	 ხანგრძლივი	 ცხოვრება	 ერთ	 ადგილზე	
და	 მიგრაციები.	 ოსურ	 ფოლკლორში:	 მითებში,	 ზღაპრებსა	 და	

გადმოცემებში	 ასახული	 ამბები	 მრავალმხრივ	 არის	 საინტერესო	
და	მნიშვნელოვანი.

ოსური	 ფოლკლორის	 მრავალფეროვნების	 შესახებ	 არაერ-
თხელ	 არის	 აღნიშნული.	 აკად.	 ნ.	 ჯუსოითი	 მიუთითებს:	 „ოსური	
ხალხური	 შემოქმედება	 ის	 ამოუწურავი	თემაა,	რომელზეც	 ძალზე	
ბევრია	 სათქმელი.	ჯერ	 ერთი,	 იმიტომ,	რომ	 ვრცელია	და	უკიდე-
განო,	 თვალსაწიერი	 ვერ	 სწვდება,	 მეორეც,	 იმ	 უთვალავ	 ამბებს	
შორის	 არის	 საოცრად	 მაღალმხატვრული	 და	 ღრმაშინაარსიანი	
თქმულებები,	 ზღაპრები,	 სიმღერები,	 ანდაზები,	 გამოცანები	 და	
მოკლე,	 მაგრამ	 სიბრძნით	 სავსე	 ნოველები“	 (ოსური	 ფოლკლორი	
2005:3).

ოსურ	ფოლკლორში	 საგანგებოდ	უნდა	 გამოიყოს	 ნართების	
ეპოსი,	 რომელიც	 მთელ	 ჩრდილოეთ	 კავკასიაშია	 გავრცელებუ-
ლი.	„ინდო-ირანული	სამყაროდან	მოტანილი	„ნართები“	–	ეს	მარ-
თლაც	 მსოფლიო	 ეპიკური	 შემოქმედების	 მშვენება	 –	 ქმნის	 მისი	
შემქმნელი	 ხალხის	 ეპიკურ	 პორტრეტს,	 ეს	 არის	 მისი	 სახელი	 და	
დიდება	 არათუ	 კავკასიის,	 არამედ	 საკაცობრიო	 მასშტაბით.	 ეს	
არის	 ის,	 რაც,	 საბედნიეროდ,	 ჩვენს	 ინდუსტრიულ-გლობალის-
ტურ		ეპოქას		შემორჩათ			როგორც			განძი,			რომლის			ბრწყინვალება	
არასოდეს	 გახუნდება.	 შემორჩა	 მხოლოდ	 ოსებს	 ამ	 უნიკალურ	
ენაზე,	 რომლის	 ახლო	 ნათესავები	 მის	 გარშემო	 აღარ	 არიან	და	 ეს	
არა	 მხოლოდ	 მათი,	 არამედ	 მთელი	 კავკასიის	 ხალხთა	 მემკვიდ-
რეობაა“,		–		აღნიშნავს		ზ.	კიკნაძე		(ოსური	ზეპირსიტყვიერება		2005:	5).

ქალები	 ფოლკლორში	 ხშირად	 არიან	 დაკავშირებულნი	
ტრადიციებთან	და	მათ	აღსრულებასთან.	ზოგი	შეხედულებით	ეს	
იმით	აიხსნება,	რომ	 ქალებს	ნაკლები	ძალაუფლება	 აქვთ.	 კავკასი-
ურ	ფოლკლორში,	 ოსური	 ნართების	 ეპოსში,	 ქალი	ტრადიციული	
როლის	 მატარებელია.	 ამასთან,	 ნართების	 ეპოსში	 გვხდება	 ქალის	
პერსონიფიცირების	 განსხვავებული	 მოდელიც.	 ნართების	 ეპოსში	
ჩანს	 ქალის,	როგორც	დიასახლისის,	 ასევე,	 ქალის,	როგორც	 აქტო-
რის,	ცენტრალური	გმირის	პერსონიფიცირებული	სახე.	

ოსური	 ფოლკლორის,	 ნართების	 ეპოსის	 მნიშვნელოვანი	
გმირია	 სათანა,	 ქალი,	 რომელიც	 ერთდროულად	 არის	 ქალის	
სილამაზის,	 მარადიული	 ახალგაზრდობის,	 სიბრძნისა	 და	 გონი-
ერების	 სიმბოლო.	 სათანა	 ქალის	 სინკრეტული	 სახეა	 და	 მასში	
შერწყმულია	ქალის,	დედის,	სატრფოს,	უხუცესის,	მზეთუნახავის,	

ჯადოქრისა	 და	 უმანკოს	 მოდელები.	 მნიშვნელოვანია	 აღინიშნოს	
ისიც,	 რომ	 ბუნებრივია,	 ერთი	 მხრივ,	 სათანა	 ქალის	 მრავალმხრი-
ვი	და	სირთულეებით	აღსავსე	სახის	ერთგვარი	სიმბოლოა,	ქალის	
კოლექტიური	 სახეა,	 მაგრამ	 ის	 განსხვავდება	 ქალის	 დადგენილი	
ნორმირებული	 ხასიათისაგან	 და	 ავლენს	 ინდივიდუალიზმის	
თავისებურებებს.	 აკად.	 ვ.	 აბაევი	 აღნიშნავს:	 „ჩვენთვის	 რომ	 ეკი-
თხათ,	 რა	 არის	 ნართების	 ეპოსში	 ყველაზე	 შესანიშნავი,	დაუფიქ-
რებლად	 ვუპასუხებდით:	 სათანას	 სახე.	 ქალები	 ბევრ	 ეპოპეებში	
ფიგურირებენ,	 მაგრამ	 ჩვენ	 რომელიმე	 სხვა	 ეპოსში	 ამაოდ	 და-
ვუწყებდით	 ძებნას	 ისეთი	 სიძლიერის,	 ისეთი	 მნიშვნელობის,	
ისეთი	 გაქანების	 და	 ისეთი	 სიცხოველის	 ქალის	 სახეს,	 როგორიც	
ნართი	სათანაა“	(აბაევი	1988:	7).

სათანას	 ნართების	 ეპოსში	 განმსაზღვრელი	 როლი	 აქვს.	
ის	 ცენტრალური	 გმირია,	 რომელიც	 თავის	 თავში	 აერთიანების	
ქალის	ყველა	როლსა	და	ფუნქციას.	„სათანა	არა	მხოლოდ	სათანასა	
და	 ურუზმაგის	 ციკლის	 მთავარი	 გმირია,	 არამედ	 იგი	 მთელი	
ნართების	 ეპოსის,	 ნართების	 ხალხის	 თანამდევი	 ფიგურაა.	 იგი	
ყველა	 ეპიზოდში,	 სხვა	 ცენტრალური	 გმირების	 გვერდითაც	 კი	
გამორჩეული,	 განსაკუთრებული	 სახეა.	 ქალის	 როლის	 ამგვარი	
გაფართოება	 იშვიათია	 ფოლკლორში.	 განსაკუთრებით	 იშვიათი	 –	
ზღაპრულ-მითოსურ	თქმულებებში“	(პოპიაშვილი	2013:	119).

მნიშვნელოვანია	 ზოგადად	 ფოლკლორის,	 ასევე,	 მითოსის	
ფსიქოლოგიური	 და	 სოციალური	 ფუნქციები.	 სათანას,	 როგორც	
პერსონიფიცირებული	და,	ამასთან	სინკრეტული,	მრავალწახნაგო-
ვანი	ქალის,	პერსონაჟის	მითოლოგიურ	სახესთან	პარალელები	და	
მსგავსებები	 იძებნება	 ანტიკურ	 ბერძნულ	 მითოლოგიაში,	 უძვე-
ლეს	 ინდურ	 ფოლკლორში,	 ინგლისურ,	 გერმანულ	 და	 სხვა	 ხალ-
ხების	 გადმოცემებში	 (ფრიცი,	 გიპერტი	 1984).	 სათანას,	 როგორც	
შეყვარებული	 ქალის	 როლი	 დამაჯერებლად	 არის	 გამოკვეთილი	
ნართების	 ეპოსში.	 სათანას	 გათხოვებისა	 და	 ურუზმაგთან	 გაყ-
რის	თქმულებებში	 იკითხება	 ქალის	 აფროდიტული	 სახე-ხასიათი	
(კოლარუსო	 1989).	 ამასთან,	 ქალის	 ბრძოლის,	 დამოუკიდებელი	
გადაწყვეტილებების,	 სურვილებისა	და	 მისწრაფებების	 შესრულე-
ბის	 სურვილი	 და	 ძალა.	 მსგავსი	 სიუჟეტური	 მოტივები	 და	 ქალი	
პერსონაჟების	 მსგავსი	 ქმედებები,	რაც	 არ	 არის	ოსური	ფოლკლო-
რისათვის	 დამახასიათებელი,	 ძირითადად	 სათანას	 სახეში	 ვლინ-

დება.	 სათანას	 მრავალი	 თვალსაზრისი,	 როგორც	 ქალის	 გადაწყ-
ვეტილება,	 მრავალმხრივ	 არის	 საინტერესო	 და	 დადგენილი	 –	
შეიძლება	 ითქვას,	 ეს	 გენდერული	როლების	თავისებურ	 გამონაკ-
ლისს	წარმოადგენს.	

სათანა	 განსხვავდება	 ეპოსისა	 და,	 ზოგადად,	 ოსური	 ფოლ-
კლორის	სხვა	ქალი	გმირებისაგან:	მეფის	ასულისგან,	 ან	 ალდარის	
ასულისგან,	 რომელიც	 საქმროს	 ელის	 და	 მისი	 მთავარი	 როლი	
სწორედ	 ის	 არის,	 რაინდმა	 გაათავისუფლოს	 ტყვეობიდან	 და	
ცოლად	 მისთხოვდეს,	 ან	 სურვილის	 შესრულების	 შემდეგ	 მისი	
ცოლად	 შერთვის	 უფლება	 მოიპოვონ.	 სათანა	 თვითონ	 მოიპოვებს	
თავის	ბედს,	თავის	ქმარს	და	მისსთვის	დაუშვებელი,	მიუღებელი,	
შეუძლებელი	წესებიც	კი	დაშვებული	და	მისაღებია.	

„ერთხელ	გაბრაზებულმა	ურუზმაგმა	თავის	ცოლს	–	სათა-
ნას	უთხრა:	

–	ღვთის	 გულისათვის,	 წადი	 შენიანებთან,	 ჩვენი	 სახლიდან	
რაც	 მოგესურვება,	 შეგიძლია,	თან	 წაიღო.	 ოღონდ	თავი	დამანებე,	
ვეღარ	გიტანო!

	–	ძალიან	კარგი,	–	უთხრა	სათანამ,	–	სხვა	რა	გზა	მაქვს,	ჩემო	
ძვირფასო,	 უნდა	 დაგემორჩილო,	 მხოლოდ	 ერთი	 სათხოვარი	
მაქვს.	მინდა,	ძველებურად	კარგი	სუფრა	გაგიშალო,	რომ	მშიერი	არ	
დამრჩე.	

ურუზმაგი	 ქეიფის	 მოყვარული	 იყო	 და	 სიხარულით	 და-
თანხმდა.	სათანამ	ძვირფასი	სუფრა	გაშალა.	საკუჭნაოში	აღარაფე-
რი	დაუტოვებია,	რაც	კი	კარგი	საჭმელ-სასმელი	ჰქონდა,	სუფრა-
ზე	დააწყო.	

სათანამ	 შავი	ლუდი	ბლომად	დაალევინა	 ქმარს.	ურუზმაგი	
კარგა	მაგრად	გამოთვრა	და	ჩაეძინა.	

სათანამ	 ნაპატივები	 ხარები	 ურემში	 შეაბა,	 შიგ	 ბალახი	
ჩაუფინა,	ზედ	ლეიბი	დააგო,	ზემოდან	ხალიჩა	გადააფარა,	მძინარე	
კაცი	 ჩააწვინა	 და	 გაემართა	 თავისი	 სამშობლოსაკენ.	 სახლიდან	
არაფერი	წამოუღია.	

ბარში	 რომ	 ჩავიდნენ,	 ურუზმაგს	 გაეღვიძა.	 გამოფხიზლდა	
კიდეც.	 ხედავს	 და	 მის	 გვერდით	 სათანა	 ზის,	 სახრით	 ხარებს	
მიერეკება	და	სახიდან	ბუზებს	ბორხვენის	ფოთლებით	უგერიებს.	

„ეს	 რა	 ხდება,	 ვერაფერი	 გამიგიაო!“	 –	 ფიქრობს	 თავისთვის	
ურუზმაგი.	

–	სად	მივდივართო?	–	ეკითხება	კაცი	ქალს.	
–	 დაგავიწყდა,	 სახლიდან	 რომ	 გამომაგდე?	 სამშობლოში	

მივდივარ,	–	უპასუხა	სათანამ.	
–	 კარგი,	 მაგრამ,	 გამაგებინე,	 მე	რატომღა	 მიგყევარო?	 –	 ჰკი-

თხა	ურუზმაგმა.	
–	 სამშობლოში	 როცა	 მისტუმრებდი,	 ხომ	 მითხარი:	 „რაც	

ძვირფასი	 განძი	 გვაქვს,	 შენი	 იყოს,	 შეგიძლია,	 თან	 წაიღოო!“	
მე	 ჩემს	 ცხოვრებაში	 შენზე	 ძვირფასი	და	 საყვარელი	 განძი	 არ	 გა-
მაჩნია	და	თან	იმიტომ	წამოგიყვანე,	დანარჩენი	განძეულობა	კი	იქ	
დავტოვე.	

–	 ეს	 რა	 ეშმაკს	 გადავყრივარო!	 –	 ჩაილაპარაკა	 მოხუცმა	
ურუზმაგმა.	 ცოლს	 შეურიგდა	 და	 ერთად	 გამობრუნდნენ	 შინი-
საკენ“	(ნართები	2014:	162).

ქალის	 როლის	 ამგვარი,	 განსხვავებული	 წარმოჩენა	და	 პერ-
სონიფიცირება	 მრავალ	 შეკითხვას	 ბადებს.	 მათ,	 შორის,	 ნართების	
ეპოსის	 ქრონოტოპთან	 დაკავშირებით.	 მეცნიერთა	 აზრით,	 სათა-
ნას	 სახე	 უძველეს	 დროში	 უნდა	 იყოს	 ფორმირებული	 და	 მასში	
ასახულია	 კაცობრიობის	 ფორმირების	 უძველესი	 ელემენტები,	
მატრიარქატის	პერიოდი.	

სათანა	 ოსურ	 ფოლკლორში,	 ნათების	 ეპოსში,	 პერსონიფი-
ცირებული	 გმირია.	 ის	 არის	 მრავალ	 საქმეში	 განსწავლული.	 მისი	
კომპეტენციების	სფეროა	საოჯახო	საქმიანობა.	სათანა	შესანიშნავი	
დიასახლისია,	 ბრძენი	 ქალია,	 თუმცა	 მისი	 კომპეტენციების	 სფე-
რო	 მხოლოდ	 საოჯახო	 მეურნეობით	 არ	 შემოიფარგლება.	 სათანა	
არის	 ნართებისათვის	 მნიშვნელოვანი	 ინიციატივების	 ავტორი.	
მაგალითად,	 სათანას	 უკავშირდება	 ლუდის	 შექმნა.	 გადმოცემის	
თანახმად:

„ერთხელაც	ურუზმაგი	ტყეში	იყო	და	შემთხვევით	ბეღურას	
მოჰკრა	 თვალი.	 ბეღურა	 სვიის	 მარცვლებით	 დათვრა	 და	 მიწაზე	
ჩამოვარდა,	მაგრამ	არ	მომკვდარა.	

გაოცებული	ურუზმაგი	 სახლში	რომ	 მივიდა,	 ეს	 ამბავი	თა-
ვის	ცოლს	–	სათანას	უამბო:	

–	 დღეს	 ბეღურამ	 სვიის	 მარცვლები	 აკენკა,	 დათვრა	 და	
ხის	 ტოტიდან	 ძირს	 ჩამოვარდა,	 მაგრამ	 არ	 მომკვდარა,	 მიწაზე	
გორაობდა,	მთვრალი	იყო!	

–	 მომიტანე,	 აუცილებლად	 მომიტანე	 სვიის	 მარცვლები,	 ძა-
ლიან	მჭირდებაო,	–	სთხოვა	სათანამ	ურუზმაგს.	

წავიდა	 ურუზმაგი,	 აბა,	 რა	 იქნებოდა	 და	 სათანას	 სვია	
ჩამოუტანა.	

სათანამ	დაფქვილ	 ქერს	 სვიის	 სადედი	 შეურია	და	 სასმელი	
მოამზადა,	 რომელიც	 ძალიან	 მათრობელა	 იყო.	 სათანა	 ძალიან	
გონიერი	ქალი	იყო	და	ლუდის	მომზადება	მან	მოიგონა.	

მას	აქეთ	დაიწყეს	ლუდის	ხარშვა“	(ნართები	2014:	166).
მირჩა	 ელიადეს	 განმარტებით,	 მითის	 ტრადიცია	 იცნობს	

როგორც	 ცოდნის,	 ისე	 მაგიურობის	 კომპონენტებს.	 მ.	 ელიადე	
კითხვაზე:	 რას	 ნიშნავს	 „მითების	 ცოდნა“	 პასუხობს:	 „მითი	 გად-
მოცემული	 „ამბავი“	 ეზოტერული	 ხასიათის	 „ცოდნას“	 შეიცავს,	
არა	 მხოლოდ	 იმიტომ,	 რომ	 იგი	 იდუმალებით	 არის	 მოცული	 და	
მხოლოდ		ხელდასხმის		დროს		გადაეცემა,		არამედ		იმიტომაც,		რომ	
ამ	 „ცოდნას“	 თან	 ახლავს	 მაგიურ-რელიგიური	 ძალისხმევა.	
მართლაც,	 საგნის,	 ცხოველის	 ან	 მცენარის	 და	 ა.	 შ.	 წარმოშობის	
ცოდნა	 მათზე	 მაგიურ	 ძალაუფლების	 მოპოვებას	 ნიშნავს,	 რისი	
მეშვეობითაც	 მათ	დაიმორჩილებ,	 გაამრავლებ,	 ან	 სურვილისამებრ	
ხელმეორედ	 მექმნი“	 (ელიადე	 2009:	 9-10).	 სწორედ	 მაგიური	
ელემენტის	„ცოდნას“	ვხედავთ	სათანაში.

სათანასთან	 არის	 დაკავშირებული	 როგორც	 ქალის,	 ისე,	
ზოგადად,	 მითის	ტრადიციებისათვის	დამახასიათებელი	 სხვადა-
სხვა	 უნარები	 და	 ძალები.	 მათ,	 შორის,	 სხვადასხვა	 არქეტიპების	
წარმოჩენა.		სათანა		გრძნეულია,		მისი			დაბადებაც		სწორედ			საკრა-
ლურ	 წარმოშობას	 მიეწერება.	 ნართების	 ეპოსის	 მნიშვნელოვანი	
გმირი,	სათანა,	სწორედ	მითოლოგიური	სახეა.	„მითს	არ	აინტერე-
სებს	 ქრონოლოგია,	 არც	 მოვლენათა	 სიზუსტე	 და	 ისტორიული	
პიროვნებების	 ნამდვილობა.	 ჩვეულებრივი	 ისტორიოგრაფიისაგან	
განსხვავებით,	რომელიც	ისტორიულ	დროში	 მომხდარ	 მოვლენებს	
იკვლევს,	 მითი	 ისტორიული	 დროის	 მიღმა	 ჩადენილ	 ქმედებებს	
ასახავს.	 მითებში	 გაცხადებული	 ამბების	 ერთობლიობა	 ქმნის	 საკ-
რალურ	ისტორიას“	(მამისიმედიშვილი	2015:	58-59)

სათანას	მონუმენტურ	სახესთან	ერთად	ოსურ	ფოლკლორში	
გვხვდება	 სხვა	 პერსონაჟები,	 როგორც	 ქალთა	 პერსონიფიცირე-
ბული	 სახეები,	 ისე	 ტრადიციული	 როლებით	 განსაზღვრული	 ქა-
ლი	პერსონაჟები.	

